
Agintariok, Berrikuntzaren Euskal Agentziako bazkideok, lagunok…
Egun on guztioi eta eskerrik asko Global Innovation Day topaketaren hamalaugarren edizio honetan gurekin parte hartzeagatik.
Berrikuntza hitzak azken urteotan hartu duen garrantziaren erakusgarri izan da 2025eko Ekonomiako Nobel Saria. Oraindik orain jaso dute aitortza hori Joel Mokyr, Philippe Aghion eta Peter Howitt-ek berrikuntzak hazkunde ekonomiko iraunkorra bultzatzen duela ulertzeko, eta prozesu hori zer faktorek muga dezaketen azaltzeko egin dituzten ekarpenengatik. 
Hiru jakintsu horiek azaldu dute hazkunde ekonomikoa iraunkortzeko nahitaezkoa izan zela berrikuntza teknologikoa ere iraunkor eta jarraitua bihurtzea, eta gizartea berrikuntza bultzatzen hastea (bereziki Industria Iraultzaz geroztik). Orobat, adierazi dute oso garrantzitsua dela aurrerapen zientifikoek eta aplikazio teknologikoek elkar berrelikatzea, eta nabarmendu dute ingurune instituzional eta sozialak biderkatu edo mugatu egin ditzaketela berrikuntzak.
Aurtengo Nobelaren mezu behinena hauxe izan da: garapen jasangarria eta gizarte osoaren oparotasun lortuko bada, herrialdeek sustatu egin behar dute berrikuntza, sendotu egin behar dituzte beren ahalmen zientifiko eta teknologikoak eta politika eta erakunde sendoak diseinatu behar dituzte eraldaketa horretan laguntzeko.
Euskadin horretan ari gara aspaldiko hamarkadetan.
Horregatik gara goi-mailako berrikuntzako eskualdea Europar Batasunaren barnean; horren erakusle, 2023an I+G arloko gure inbertsioa %11,6 hazi zen aurreko urtearekin alderatuta. 2.000 milioi eurotik gorako inbertsioa egin zen. BPGd-ren %2,15 da hori Eustaten datuen arabera, eta %2,35 EINen datuen arabera. Horrenbestez, Europar Batasuneko portzentajearen parean gaude, enpresek, administrazioek, ikerketa zentroek, zentro teknologikoek eta beste hainbat eragilek hazkunde jarraitua lortzeko eginiko ahaleginari esker, batez ere pandemiatik hona. 
Gogoratu behar da Euskadin enpresak direla eragile nagusia I+G arloaren finantzaketan eta exekuzioan. Horren adierazle, 2023an inbertitutako 2002 milioi horien erdia baino gehiago (%55,5 zehazki) enpresen funts propioetatik etorri zen. Nolanahi ere, zifra hori handitzen jarraitu behar dugu, munduko herrialde aurreratuenen ispiluan begiratzen badugu gure burua. Datu bat: I+G arloko inbertsioa BPGd-rekiko %3koa edo handiagoa den ELGAko herrialdeetan (Alemania, Austria, Finlandia, Suedia, Suitza, AEBak, Hego Korea, Japonia, etab.), enpresa sektorearen pisua bi herenetik gorakoa da I+G arloan eginiko inbertsio osoan.
Euskadiko enpresa berritzaileen ehunekoa ere handitu egin da: %43,3koa izatetik %46,1ekoa izatera igaro zen 2023an, batez ere enpresa txikien segmentuak bultzatuta. Baliorik onena da hori 2018an serieari hasiera eman zitzaionetik.
Berrikuntzan izan den hazkunde hori produktuan eta negozio-prozesuan, bietan, gertatu zen. Eta horixe erakustera dator gaur Global Innovation Day: Euskadin hainbat erakundek (enpresa, entitate publiko, zentro zientifiko-teknologiko, hezkuntza zentro, elkarte eta abarrek) gauzatu dituzten berrikuntza-esperientzia errealak agertzea da topaketa honen xedea, ohartzeko esperientzia horien bidez jakintza, teknologia edo ideiak nola bihurtu diren benetako inpaktua duten soluzio aplikagarri.
Produktuan eginiko berrikuntzak eta prozesuetan eginiko berrikuntzak ikusiko ditugu, hainbat esparrutan aplikatuta: trantsizio energetikoaren helburuan, ekoizpen edo fabrikazio metodoen optimizazioan, beharrizan sozialen soluzioetan… 
Eta aurkikuntza berrietan oinarritutako berrikuntza disruptiboa ere ikusiko dugu: ikerketa eta zientziaren eskutik nola sortzen diren inpaktu ukigarria duten ekimenak, eta nola sendotzen diren gure lurraldeko ekosistema zientifiko-teknologikoaren eta sektore produktibo eta sozialen arteko loturak.
Izan ere, sektore teknologiko disruptibo berriak sortzea da Europar Batasuneko berrikuntza estrategiaren ardatzetako bat. Halaxe jasotzen da 2024ko Letta eta Draghi txostenek ezarritako ildo berrietan, eta Europako Batzordeak Ikerketa eta berrikuntzarako landutako FP10 etorkizuneko Esparru Programan. Aldaketa hori bultzatu duten arrazoien artean Europak aurrean dituen hainbat erronka daude: zientzia bikaina berrikuntza aplikatu bihurtzea, Europaren autonomia teknologikoa eta produktiboa indartzea eta balio erantsi handiko enplegua sortzea.

Hainbat urtetan, Europa lider izan da erregulazioan; orain ekimenak gauzatzeko hamarkada da: Europako Batzordea proiektu industrial zehatzak bultzatzen ari da txipen sektorean, defentsan, energian eta material aurreratuetan. Gure lurraldeak partaide izan behar du ekimenak gauzatze horretan, eta ez behatzaile soil.
Europa bere lehiakortasun teknologikoa birdefinitzen ari da, eta aldaketa horri aurre hartzeko gai diren eskualdeek erakarriko dute inbertsioa eta talentua. Euskadik horien artean egon behar du. Izan ere, Euskadik oinarri zientifiko eta industrial sendoak ditu Europako dinamika horretan sartzeko: Gure egitura produktibo aurreratua,  Euskadi 2030 Industria Planaren orientabide eraldatzailea Hazi eta Irabazi sektoreetan  eta IKUR 2030 Estrategiaren ahalmen zientifikoak  hiru zutabe sendo dira teknologia disruptibo eta jasangarrietan oinarritutako industrietarantz bidea egiteko. 
Eta Berrikuntzaren Itsasargiak, duela egun batzuk Eusko Jaurlaritzak aurkeztuak, Jaurlaritzaren berrikuntza-politika bideratzen duten erreferente estrategiko gisa eratzen dira, herrialdearen berrikuntza eraldatzailea trantsizio digital, ekologiko eta sozialaren erronka handien inguruan artikulatuz.
Aukera dugu eta lan egin behar dugu prest egoteko 2028an Ikerketa eta Berrikuntzarako Europako hurrengo Esparru Programa abian jartzen denean, Europako industria dibertsifikazioan eragile aktibo izateko.
Azkartu egin behar dugu transferentzia zientifiko-teknologikoa eta bat egin behar dugu Europako misio handiekin. Burujabetza teknologikoko ekosistemak eraiki behar ditugu; Zientzia eta industria esparruetako talentua erakarriz eta hari eutsiz, eta hainbat sektoretan aurrera eginez: Materialetan, teknologia kuantikoetan, superkonputazioan eta adimen artifizialean. Industriako ETEak Europako balio-kate berri horretan txertatuz.
Berrikuntza-sistemak eboluzionatu egin behar du I+G klasikotik berrikuntza estrategiko baterantz: horrek konektatzen ditu jakintza, industria eta segurtasun ekonomiko: Politika, industria eta zientziaren arteko aliantza behar dugu trantsizio handiak egia bihurtzeko eta berrikuntzak inpaktu ekonomikoa eta autonomia estrategikoa sortu behar ditu, ez argitalpenak eta patenteak bakarrik.
Laburbilduz, berrikuntza, Euskadin bertan eginiko ikerkuntza eta aldaketa teknologikoa giltzarriak dira, ezinbesteko motorrak garapenerako, eta bide horretan enpresek, eragile zientifiko-teknologikoek eta, bereziki, erakundeek eta politika publikoek funtsezko eginkizuna dute oparotasun jasangarria eta ekitatiboa sortzeko.
Euskadiko berrikuntza agentzia garen aldetik, gure ardura argia da: lagundu egin behar dugu jakintza eraldatzen eta ahalmen industrial bihurtzen, talentua burujabetza teknologiko bilakatzen eta lankidetza Europan lehiakor izateko abantaila bihurtzen.
Eskerrik asko!

